
ПУРНАҪ ҪУЛЕ 

Вӗсене аслати 
кёмсёртетнӗн алӑ ҫупнӑ 

• К.ЭСЛИВАНОВА ХЕРЕСЕМПЕ. 

"Алран кайми" , "Ан авӑн, шӗшкӗ" , "Вӗҫ, вӗҫ, куккук", 
"Пахчи-пахчи" , "Ҫерем пӑсса вир а к р ӑ м " , "Сикӗр, сикӗр 
шывалла", "Уй варринче", "Хура вӑрман витӗр" тата ытти 
нумай-нумай чӑваш халӑх юррине илемлетнӗ, чылай кӗвӗ 
хывнӑ композитор, фольклорист, чӑваш музыкин паллӑ дея
теле Степан Максимов халӑх культурин историйӗнче паллӑ 
вырӑн йышӑнать. Чӑваш юрри-кӗввине кӑмӑллакансен йыш-
ӗнче унӑн ятне пӗлмен ҫын ҫуках. 

Степан Максимовичей малтанхи мӑшӑрӗ, чӑвашсен пир-
вайхи юрӑҫи Капитолина Эсливанова пирки те илтнех пулӗ. 

Шӑпчӑк та , cap кайӑк та 
"Чӗмпӗр шкулӗнче ытарай-

ми хитре юрлакансем пурччӗ. 
Уйрӑмах Капитолина Эслива
нова сасси питӗ лайӑхчӗ. 
"Пирӗн Капа хӑй пӗчченех 
шӑпчӑк пек те, cap кайӑк пек 
те юрлать", - теттӗмӗр эпир 
ун чухне. Эсливанова пек 
каласа ӗненмелле мар ытарай-
ми саслӑ ҫынна эпӗ улӗмрен 
те курман", - аса илнӗ ун 
пирки чӑвашсен малтанхи по-
этесси Ваҫҫа Аниҫҫи. 

Капитолина Никитична - Шӑ-
мӑршӑ хӗрӗ. "Манӑн ачалӑхӑм 
Cap тӑрӑхӗнчи вӑрманта иртрӗ. 
Атте, Никита Савельевич, вӑр-
ман хуралҫи пулнӑ май эпир 
кордонта пурӑннӑ. Пирӗн ат-
тепе аннен вунӑ ача пулнӑ. 
Пурнӑҫ ҫӑмӑлах марччӗ..." -
тесе ҫырнӑ вӑл каярах. 

Вун икӗ ҫулта чухне Капӑна 
ашшӗ Чӗмпӗрти чӑваш шкул-
не илсе каять. Кунта экзамен 
тытса хӗр ача шкула хатӗрлен-
мелли класра вӗренме тытӑ-
нать. 

Чӗмпӗр шкулӗнче вӑл вӑ-
хӑтра пултаруллӑ Иван Дмит
риев ӗҫленӗ. Таса та янӑравлӑ 
сасӑллӑ хӗре вал часах асӑр-
хать. Ӑна хор солистки туса 
хурать. Ҫапла Капитолина Ни-
китичнӑн музыка биографийӗ 
пуҫланать. 

Шкултан Капитолина 1913 
ҫулта вӗренсе тухать. Хыҫҫӑ-
нах Иван Яковлев сӗннипе 
Капа шкул ҫумӗнчи хӗрарӑм-
сен училищин наставницин 
пулӑшуҫи пулса ӗҫлеме тытӑ-
нать. Унсӑр пуҫне ӗҫ хучӗ 
ҫине ҫапла ҫырать: "Сире 
чиркӳре юрлама хӑнӑхтарасси-
не те шанса паратӑп. Ҫавна 
май сирӗн воспитанниксемпе 
кунсерен юрламалла, чиркӳре 
служба пынӑ вӑхӑтра хӗрарӑм-
сен хорне йӗркелемелле". 
Ҫакӑ Капитолина юрӑ-кӗвӗпе 
тачӑ ҫыхӑнса ӗҫлессине те 
уҫӑмлӑнах пӗлтернӗ. Чӗмпӗр 
чӑваш шкулӗнчен Ф.Павлов, 
С.Максимов, И.Максимов-Кош-
кинскийпе пӗр вӑхӑтра ӑс 
пухнӑскер чӑваш хӗрарӑмӗсем 
хушшинче пӗрремӗш хор ди
рижере, музыка вӗрентекенӗ 
пулса тӑрать. 

Чӗмпӗр шкулӗнче вӗрене-
кенсемпе учительсем Михаил 
Глинкӑн "Иван Сусанин" опе-
рине лартма хатӗрленеҫҫӗ. 
Кӗтнӗ кун зал тулли халӑх 
пуҫтарӑнать. Капитолинӑн Ан-
тонида партине юрламалла. 
Пӗтӗм чӗререн кулянса хӳхлет 
вӑл. "Чӑваш хӗрӗ ҫапла юрла
ма пултарать-и?", "Чӑвашах-
и?" - тӗлӗнеҫҫӗ пурте. Чӑва-
шах-мӗн. Темиҫе кун иртсен 

"Симбирянка" хаҫатра статья 
пичетленнӗ: "Оркестрпа хор 
спектакле ҫав тери тӑрӑшса 
хатӗрленни тӗлӗнтерет... Ан-
тонида романсӗ хыҫҫӑн залра 
аслати кӗмсӗртетнӗ пек алӑ 
ҫупни кӗрлесе каять". 

Палӑртман туйӑм... 
Федор Павлов пӗрле вӗре-

некен хӗрсен ячӗпе сӑвӑ та 
шӑрҫаланӑ. Вӗсенчен пӗрне, 
1910 ҫулта хайланине, Капи-
толинӑна халалланӑ. Нумай 
султан вӑл хайлав - "Вӗлле 
хурчӗ" - авторӑн паллӑ юрри 
пулса тӑнӑ. 

Илемлӗ, пултаруллӑ юрӑҫ 
тата дирижер юлташӗсемпе 
ӗҫтешӗсем хушшинче палӑр-
ман мар паллах. Ҫавна пулах 
ӑна икӗ тантӑш, икӗ вӗренте-
кен - Степан Максимовпа 
Федор Павлов - килӗштернӗ. 
Хӗр вара ытларах пӗрремӗшӗ 
патне туртӑннӑ. 

Федор Павлович Капӑна 
чунтан килӗштернӗ. Анчах 
йӗкӗт малалла вӗренме 
ӗмӗтленнӗрен ҫемье ҫавӑрма 
васкаман. Вӗри туйӑмӗ пирки 
те калаҫу пуҫарман. Ҫак вӑ-
хӑтра Степан Максимовичей 
евчисем хастаррӑн ӗҫленине 
пула икӗ ҫамрӑк туй тума 
калаҫса татӑлаҫҫӗ. 

1913 ҫулхи ҫу уйӑхӗн 25-
мӗшӗнче Чӗмпӗрте ҫӗнӗ 
ҫемье ҫуралать. Савӑнӑҫлӑ уява 
ҫамрӑксен тӑванӗсем те, ӗҫте-
шӗсем те, вӗрентекенӗсем 
те, тусӗсем те пуҫтарӑнаҫҫӗ. 
Степан юлташӗсем хушшинче 
Федор ҫеҫ курӑнмасть. 

Шкулта вӗренекенсемпе 
ӗҫлекенсем каланӑ тӑрӑх, туй 
умён Федор Капӑпа тӗл пулса 
калаҫнах-мӗн. Темле сӑпайлӑ 
пулсан та йӗкӗт: "Йӑнӑш утӑм 
тӑватӑн, Степа - мӑн кӑмӑллӑ. 
Унпа телейлӗ пулаймӑн", -
теме хал ҫитернӗ. Хӗр вара: 
"Ку манӑн ӗҫ. Кама каяс тетӗп 
- ҫавна тухатӑп", - тенӗ ҫеҫ. 
Хӗрӗсем ӳссен вара Капитоли
на Никитична Степан Макси
мович пирки арҫын хӑйӗн 
шухӑшӗ ҫинче ҫине тӑнине 
каласа кӑтартнӑ. Паллашнӑ 
чухне хӗрӗн пулас мӑшӑрӗ 
ашшӗне, Никита Савельевича, 
темпе кӑмӑлне кайман-ха. 
Анчах унӑн тата темиҫе хӗр 
ҫитӗннӗ. Тен, ҫавна пулах 
арҫын хӗрне хирӗҫлеме хал 
ҫитереймен. Мӑн кӑмӑллӑ Сте
пана ҫакӑ, паллах, курен-
тернӗ. Анчах вӑл нӑйкӑшма 
хӑнӑхман, ҫиллине те ӑшӗнче 
пытарма пултарнӑ. 

Кӑштахран хӗрарӑм хӑйне 
ӗҫрен хӑтарма ыйту ҫырать. 
Ҫемье ҫавӑрнипе сӑлтавлать 
ҫакна. 1914 ҫулти кӑрлач уй-
ӑхӗнче Максимовсен пӗр-

ремӗш пепке ҫуралать. Галя 
ят хураҫҫӗ ӑна. 

Виҫҫӗмӗшӗ - юратни, 
чеелӗхпепалӑрни 

Вӑхӑт иртнӗ май Капитоли
на Никитична хӗрӗсемпе Галь-
ӑпа тата Нинӑпа Кӑнна Кушки-
не куҫать. Хӗрарӑм унти шкул
та вӗрентекене вырнаҫать. 
Степан Максимович Чӗмпӗрте 
ӗҫлесе пурӑнать, хутран-сит-
рен арӑмӗпе ачисем патне 
килет. 

1918 ҫулхи авӑн уйӑхӗн 11-
мӗшӗнче Капитолина виҫ-
ҫӗмӗш хӗр ҫуратать. Ҫак вӑ-
хӑтра ҫемье пуҫӗ килӗнче 
пулман-ха. Мӑшӑрӗ ывӑл кӗтни-
не пӗлнӗ хӗрарӑм упӑшки 
Кӑнна Кушкине таврӑннине 
илтсен килӗнчен тухса тарать. 
Каярах, Зойӑна няня каласа 
панӑ тӑрӑх, Степан Максимо
вич тин ҫуралнӑскерне курсан 
питех те савӑннӑ. "Мӗнле 
чипер!" - тет вал ӑна ытарай-
ми пӑхса. Кадерка няня ка
лана тӑрӑх, ашшӗ Зойӑн ҫара 
ӳтне чуп тума кӑмӑлланӑ. 
Виҫҫӗмӗшӗ ашшӗн юратнӑ 
хӗрӗ шутланнӑ. 

1919 ҫулхи авӑн уйӑхӗнче 
Степан Максимов музыка 
вӗрентекенне Вӑтам Тимӗр-
ҫен шкулне куҫараҫҫӗ. Кунта 
вӑл ҫемйипех куҫса килет. 
Малтанлӑха шкултах вырнаҫта-
раҫҫӗ вӗсене. Унти пурнӑҫ 
пирки Максимовсен виҫҫӗмӗш 
хӗрӗ Зоя акӑ мӗн аса илет: 
"Аппасем каласа панӑ тӑрӑх, 
кунта пурӑннӑ чухне анне 
пӗрре вӗренме кайнӑ. Атте 
пирӗнпе пӗчченех юлнӑ. 
Пӗтӗмпех кутӑн-пуҫӑн пулса 
пынӑ: атте ӗне сунӑ чухне 
лешӗ урипе витрене тапнӑ та 
пӗтӗм сӗте тӑкса янӑ, хыҫал-
тан йӑпшӑнса пырса аттене 
ӗнсинчен автан сӑхнӑ, эпир 
тепӗр урама ачасемпе выляма 
туха-туха тарнӑ. Ҫакӑншӑн атте 
Гальӑпа Нинӑна вӗлтӗренпе 
ҫаптарнӑ". Зойӑна черет ҫит-
сен вара хӗр ача ашшӗне 
кулӑшла пулам каласа кӑ-
тартнӑ. Степан Максимовичӑн 
кӑмӑлӗ ҫаврӑннӑ. 

"Антапалан, ишсе 
тухаймӑн!" 

1922 ҫулта Максимовсен 
тӑваттӑмӗш хӗр - Вера -
ҫуралать. Анчах мӑшӑр ку 
вӑхӑта пӗр-пӗринчен сивӗнме 
тытӑнать. Пӗчӗк хӗрӗсене 
пӗччен пӑхакан, кил-хуҫалӑхне 
йӗркелекен, ҫав вӑхӑтрах 
вӗрентекенре тӑрӑшакан хӗра-
рӑмӑн упӑшкине ҫителӗклӗ 
тимлӗх уйӑрма вӑхӑт та сит-
мен ахӑр. Вӑл та, хӑйӗн ӗҫне 
кулӗннӗскер, яла сайра килет. 

Максимовсем 1922 ҫул 
вӗҫӗнче уйрӑлаҫҫӗ. Тимӗрҫен-
ти шкул директорӗпе ҫӳретнӗ 
ҫырусенче ҫакӑн пирки акӑ 
мӗн калани пур: "Тӑваттӑмӗш 
хӗр - Вера - ҫуралсан упӑш-
кам Степан Максимович йывӑр 
су ран турӗ. Вал мана тӑватӑ 
хӗрпе пӗччен хӑварчӗ. Ҫыру-
ра: "Ан тапалан, ишсе тухай-
мӑн!" - терӗ. Халӗ ҫамрӑк 
хӗрарӑм - пӗчӗк ачаллӑскер -
мӗн туйма пултарнине хӑвӑрах 
шухӑшласа пӑхӑр". 

Вӑл вӑхӑтра саккӑрти Галя 
амӑшӗ пӗртен пӗр хут хӑй 
ҫине алӑ хума шухӑшланине 
те ҫакӑн пек аса илет: "Пурт 
ҫумӗнчи сад пахчинче уҫӑлса 
ҫӳренӗ вӑхӑтра пӑшал сасси 
илтрӗм. Пӳрте чупса кӗрсен 
урайӗнче выртакан аннене 
куртӑм. Хура кофта ҫинче, 

какаре теленче, тем макарла-
натчӗ, пӗчӗк шӑтӑк курӑ-
натчӗ... Телее, пуля чӗрине 
тивмен. 

Ҫулталӑкран Максимовсем 
Чӗмпӗре куҫаҫҫӗ. Мӑшӑрӗпе 
пӗрле пурӑнмасан та Степан 
Максимович хӗрӗсене юратма 
пӑрахман. Ялан мар пулин те 
пулӑшма тӑрӑшнӑ. Тӑватӑ хӗрӗ 
те музыка пӗлӗвӗ илнӗ. 

"Атте - манӑн пӗрремӗш 
музыка вӗрентекенӗ. Тавах, 
килте пианино пурччӗ. Каярах 
эпӗ сӗрме купӑс калакан атте
не аккомпанентлаттӑм. Тӗрӗс 
мар каланӑ нотӑшӑн хутран-
ситрен сӗркӗчпе пуҫран та 
ҫапма пултаратчӗ вал. Атте 
питӗ ҫирӗпчӗ, ҫавӑнпах эпир 
унран хӑраттӑмӑр та", - ҫырать 
каярах аса илӗвӗсенче Галина. 

Степан Максимович ҫӗнӗ 
арӑмӗпе - Мария Степановна-
па - Шупашкара пурӑнма 
куҫнӑ чухне аслӑ хӗрне Галь-
ӑна пӗрле илет. Вун пӗрти хӗр 
ку вӑхӑтра Чӗмпӗрте чаплӑ 
пианистка шутланма та ӗлкӗрнӗ 
ӗнтӗ. Шупашкара ҫитсен Галя 
урӑх хӗрарӑмпа пурӑнмаллине 
пӗлсе чӑтӑмлӑх ҫитереймессе 
амӑшне ҫыру урлӑ пӗлтерет. 
Капитолина Никитична хӗрне 
каялла илсе каять. 
Телей-ҫемьере, ачасенче 

Тӗрлӗ сӑлтава пула пӗр 
вӑхӑт Степан Максимович Ка
питолина Никитичнӑпа тата 
хӗрӗсемпе ҫыхӑнӑва ҫухатать. 
Вӑхӑт иртнӗ май вӗсем каллех 
тӗл пулаҫҫӗ. Ну май вӑхӑт кур-
нӑҫмасӑр пурӑннӑ хыҫҫӑн тӗл 
пулсан Степан Максимович 
ӑна ҫапла калани паллӑ: "Сан-
шӑн савӑнатӑп. Санӑн пурте 
пур - ҫемье, ачасем. Эпӗ 
вара пӗччен юлтӑм". Ҫакӑн 
чухне ҫеҫ малтан кашни сӑ-
махне суйласа калаҫакан, ыт-
лашши сӑмах вакламан Капи
толина Никитична ӑна ҫапла 
хуравлать: "Мӗн патне туртӑн-
тӑн - ҫавна илтӗн!" Ҫамрӑк 
чухне Федор Павлова хурав-
ланӑ евӗр пулинех... 

Пултаруллӑ Галя 
Степан Максимовичпа Ка

питолина Никитичнӑн музыка 
пӗлӗвӗ илнӗ хӗрӗсем пирки 
калаҫнӑ чухне Галина Степа
новна пирки сӑмах пуҫарсан 
вырӑнлӑ пулӗ. Вӑл - чӑвашсен 
пӗрремӗш пианистки. 

Ача чухнех музыка енӗпе 
пултарулӑх кӑтартнӑскер 12 
ҫулта чухне Чӗмпӗрте иртекен 
концертсене хутшӑннӑ. Итле-
кенсем Галя пирки: "Чӑн-чӑн 
вундеркинд", - тенӗ. 

"Манӑн музыка пултарулӑх-
ӗпе Мускавра вӗренмелле 
тесе йышӑнчӗҫ", - аса илнӗ 
Галя. Амӑшне ҫывӑх ҫыннисем 
пулӑшнипех хӗр ача Мускава 
лекет. Чӗмпӗрте вӗреннӗ ен-
тешӗсем ӑна паллӑ компози
тор Н.Римский-Корсаков вӗре-
некенӗ М.Ипполитов-Иванов 
патне илсе каяҫҫӗ. 

"Михаил Михайлович пире 
питӗ ырӑ кӑмӑллӑ кӗтсе илчӗ. 
Эпӗ ӑна Шопена выляса кӑ-
тартрӑм. Вал мана Мускаври 
Гнесин ячӗллӗ музыка учили-
щине вӗренме кӗме сӗнчӗ. 

1935 ҫулта Галя училище 
пӗтерсен ашшӗ йӗрӗпе каять 
- Мускаври консерваторие ҫул 
тытать. Степан Максимов 
ҫырнӑ сонатӑна фортепьянӑпа 
выляса кӑтартать. Паллӑ пиа
нист Г.Нейгауз профессор 
чӑваш хӗрне хӑйӗн класне 
йышӑнать. 

Вӑрҫӑ хыҫҫӑнхи ҫулсенче 

чӗрӗк ӗмӗр ытла Галина Мак
симова Мускавра паллӑ пиани
стка шутланнӑ. Мосэстрадӑпа 
Мускаври патшалӑх филармо-
нинче солист тата концерт-
мейстерта тӑрӑшнӑ. 

Чӑваш Енпе Галина ҫыхӑну 
епле тытнӑ-ха? 1929 ҫултах -| 
вун пиллӗкри Галя Чӑваш 
патшалӑх хорӗн Мускавра, 
Чулхулара иртекен концерчӗ-
сенче хутшӑнать. 1930 ҫулхи 
ҫулла Галя пысӑк концерт 
ушкӑнӗпе /С.Максимов, Ф.Пав
лов, В.Воробьев тата С.Габер/ 
республикӑри ялсемпе хула-
сенче ҫӳрет. 1936-37 ҫулсен-
че патшалӑх хорӗпе Мускав
ра тата Ленинградра иртекен 
концертсене хутшӑнать. 

Галина Степановнӑпа мӑ-
шӑрӗ Леонид Вениаминович 
хайланӑ кӗвӗсем те республи-
кӑра сахал мар янӑраҫҫӗ. 
Степан Максимович 100 ҫул 
тултарнӑ тӗле Л.Фейгин сим-
фони оркестре валли "Элеги" 
ҫырнӑ, ӑна Шупашкарта ян-
раттарнӑ. Галина Степановна 
хӑй те кӗвӗленӗ. Вӗсем Шу-
пашкарти музыка училищинче 
упранаҫҫӗ. 

"Пӗччен эпӗ пӗтетӗп..." 
Леонид Фейгин компози-

торпа, сӗрме купӑсҫӑпа Гали
на 1947 ҫулта пӗрлешет. Хӗра-
рӑмӑн пултаруллӑ та хастар 
мӑшӑрӗ вунӑ ҫултах Мускав 
консерваторийӗн Пысӑк залӗ-
нче Виотти концерчӗсене кӑ-
тартнӑ. Виҫӗ султан унтах 
Мендельсон кӗввине итлет-
тернӗ. Ҫӗр-шывӑн чи лайӑх 
сӗрме купӑсҫисенчен пӗри 
пулнӑ. 

Галинӑпа Леонид пӗр чӑмӑ-
ра чӑмӑртансан сцена ҫине 
час-часах иккӗн тухнӑ. 

Шӑпах чӑваш хӗрне качча 
илнишӗн хӗпӗртесе те савӑн-
са Л.Фейгин: "Гальӑсӑр манӑн 
пурнӑҫ пачах урӑхла, виҫесӗр 
япӑх ҫулпа кайнӑ пулӗччӗ 
ахӑртнех", - ҫырнӑ аса илӳ 
кӗнекинче. Чӑваш хӗрне юрат-
нӑскер ҫак халӑхӑн юрри-
кӗввине те килӗштернӗ. Сим-
фони оркестре валли хӑй те 
кӗвӗ хайланӑ. 

Европӑпа Азин 14 ҫӗр-
шывӗнче, Китайра гастроль-
семпе пултарулӑхӗпе савӑн-
тарнӑ Галина Степановна. 1988 
ҫултанпа Маргарита Тэтчер 
пулӑшнипе Лондона пурӑнма 
куҫаҫҫӗ. 

Телейлӗ пулнӑ вӗсем. Ун
ран та ытларах пӗр-пӗринсӗр 
пурӑнайман та. 

Кашни ир вӑранмассерен 
каллех пӗр-пӗринпе калаҫма 
пултарнишӗн савӑннӑ. Малаш-
лӑх пирки сахалрах шухӑшла-
ма тӑрӑшнӑ - ют ҫӗр-шывра 
пӗччен юласси шиклентернӗ. 
Тӑван ҫӗр-шывра мӗн пулса 
иртни ҫеҫ шухӑшлаттарнӑ. 
Ывӑлӗсемпе калаҫни пысӑк 
савӑнӑҫ кӳнӗ. Анчах ку та 
хушӑран хурлантарнӑ - теле
фон сӳнтерсенех ачисем 
ҫумра пулманнишӗн куляннӑ. 
Тепӗр чухне каҫсерен 'аякка 
кайнишӗн ӳкӗннӗ те хӗрарӑм. 

Икӗ юратнӑ чуна пӗр-
пӗринпе нихӑҫан та тунсӑх 
пулман. Май пур таран юна-
шар нумайрах пурӑнма 
ӗмӗтленнӗ вӗсем. 

Галина Степановна 91 ҫула 
ҫитсен /2004 ҫулта/ ҫӗре 
кӗнӗ, мӑшӑрӗ 2009 ҫулта ҫут 
тӗнчерен уйрӑлнӑ. 

Чӑваш наци библиотекин 
архивӗнчи материалсемпе 

усӑ курса Татьяна 
НАУМОВА хатӗрленӗ. 


